MERCHED PHILIP
-
gan Catrin Roberts
Cefndir Beiblaidd:
Actau 21:7-15

Cymeriadau:
4 merch/dynes ifanc

(y 4 merch i’r blaen ac yn sefyll o gwmpas fel petaen nhw’n meddwl yn ddwfn ac yn chwilio am ysbrydoliaeth.  Llawer o duchan, crafu pen etc.)

Merch 1:
Wel?  Rhywun wedi cael ysbrydoliaeth?

(y 3 arall yn ysgwyd pen a dweud Na)

Merch 1:
Mae hyn yn anhygoel!  Dyma ni, ferched Philip, pedair o broffwydesau gorau’r wlad, a neb yn gallu meddwl am ffordd o gadw Paul yng Nghesarea!

Merch 3:
Mae’n benderfynol o fynd i Jerwsalem.

Merch 4:
Ac wedyn i Rufain ac efallai i Sbaen.

Merch 1:
Ond rydyn ni’n gwybod beth fydd yn digwydd yn Jerwsalem!

Merch 2:
(mewn llais pruddglwyfus – fel hen oracl)

Gwae!   Dinistr a gwae! 

Merch 3:
O diar!  Dyma hi off eto.

Merch 1:
Ond mae hi’n iawn. Dangosodd Agabus yn glir beth fydd yn digwydd i Paul.

Merch 4:
Braidd yn showy oedd hynny – cymryd belt Paul a chlymu ei hun a dweud bod Iddewon Jerwsalem yn mynd i wneud yr un peth i berchennog y belt.  Mae Agabus yn gweld ei hun fel tipyn o Jeremeia, dw i’n meddwl!

Merch 3:
Cenfigennus wyt ti, achos bod ti ddim yn gallu proffwydo fel yna!

Merch 4:
Nage wir!  Does dim byd o’i le ar fy mhroffwydo i!

Merch 3:
Nag oes, ond cafodd Agabus dipyn mwy o gynulleidfa na ti!

Merch 2:
Gwae!  Dinistr a gwae!  Carchar a chaethiwed!

Merch 4:
(yn rhoi braich amdani)  Iawn, cariad. Message received, loud and clear. 

Merch 1:
Ond nid Agabus yn unig sy’n dweud hyn.  Dywedodd dad bod disgyblion Tyrus hefyd wedi dweud wrth Paul am beidio mynd i Jerwsalem.  

Merch 3:
Ond sut allwn ni stopio Paul?  Mae fel stopio eliffant ar garlam!

Merch 4:
Cloi’r drws a cholli’r goriad?

Merch 3:
Rhoi ychydig o senna pods neu syrup of figs yn ei fwyd heno, a gobeithio’r gorau?

Merch 2:
Gwae!  A mwy o wae!

Merch 3:
Ie.  Efallai dy fod yn iawn. Does dim isio gormod o wae ar unwaith!

Merch 4:
Waeth i ni heb.   Mae Paul yn hollol benderfynol o adael Cesarea a mynd i Rufain.  Dydw i ddim am ei weld yn dioddef, ond roedd o’n meddwl beth ddywedodd o.

Merch 1:
Beth ti’n feddwl?

Merch 4:
“Dw i’n fodlon nid yn unig cael fy rhwymo, ond marw yn Jerwsalem er mwyn yr Arglwydd Iesu.”  Dyna ddywedodd Paul cyn mynd.

 Mae popeth yn llaw Duw, a’r peth gorau i ni ei wneud ydy gweddïo dros y gwaith.

(y pedair yn dod at ei gilydd mewn cylch, plygu pen. Distawrwydd am ychydig yna’r pedair yn dweud “Amen” ac yn gadael)

